
AHOLI DAROMADINI 
OSHIRISH YO‘LLARI

Shadmanov Baxodir Sherkulovich
O‘zbekiston Respublikasi Jamoat xavfsizligi universiteti

“Iqtisodiy fanlar” kafedrasi dotsenti
Elektron pochta: baxodirshodmanov76@gmail.com

ORCID: 0009-0001-2310-5337

Annotatsiya: Mazkur maqola aholi daromadining oshirishda ta’sir etuvchi omillarni, jumladan davlatning ijtimoiy 
rag‘batlantirishga qaratilgan siyosati, iqtisodiyotdagi ishchi o‘rinlarni yaratish jarayoni, sog‘lom tadbirkorlik muhitini 
mavjudligi va ish haqqi miqdorini xorijiy va mahalliy olimlarni ilmiy qarashlari tahlili asosida hulosalar berilgan. Ayniqsa 
aholi daromadini oshirishda inson kapitalini rivojlantirish orqali erishish mumkinligi va inson kapitalini rivojlantirishda 
mamlakatda ijtimoiy ne’matlarning ta’minlanish darajasi yoqori bo‘lishligi asoslangan. 

Kalit soʻzlar: aholi daromadi, ish haqqi, tadbirkorlik faoliyati, ijtimoiy ximoya, iste’mol xaridlari, inson kapitali,  jamg‘arish, 
mulkiy daromadlar.
Abstract: This article presents conclusions based on an analysis of the scientific views of foreign and domestic scientists 
on factors influencing the increase in household incomes, including the state's policy aimed at social incentives, the 
process of creating jobs in the economy, the existence of a healthy entrepreneurial environment, and the amount of 
wages. In particular, it is substantiated that an increase in the income of the population can be achieved through the 
development of human capital, and the level of provision of social goods in the country will be high in the development 
of human capital.

Key words: population income, wages, entrepreneurial activity, social protection, consumer purchases, human capital, 
savings, property income.
Аннотация: В данной статье представлены выводы на основе анализа научных взглядов зарубежных и 
отечественных ученых на факторы, влияющие на повышение доходов населения, в том числе политика 
государства, направленная на социальное стимулирование, процесс создания рабочих мест в экономике, наличие 
здоровой предпринимательской среды и размер заработной платы. В частности, обосновано, что повышение 
доходов населения может быть достигнуто за счет развития человеческого капитала, а уровень обеспеченности 
социальными благами в стране при развитии человеческого капитала должен быть высоким.

Ключевые слова: доходы населения, заработная плата, предпринимательская деятельность, социальная защита, 
потребительские закупки, человеческий капитал, сбережения, имущественные доходы.

K I R I S H
Bugungi kunda davlatning iqtisodiy rivojlanganlik darajasi bevosita shu mamlakatda yashayotgan 

fuqarolarning farovonlik darajasi bilan baholanadi. O‘z navbatida, aholining farovonligi uning daromadi va shu 
mamlakatdagi narxlar darajasiga bog‘liq. Aholi daromadini oshirish esa jamiyatda yashovchi shaxslarning holati 
va faolligiga, jamiyatdagi mavjud iqtisodiy tizimga hamda davlatning iqtisodiy siyosatiga bog‘liq.

Respublikamizda aholi daromadlarini oshirishga va uning manbalarini ko‘paytirishga qaratilgan islohotlar 
olib borilmoqda. Xususan, yangi tahrirdagi Konstitutsiyaning 42-moddasida har kim munosib mehnat qilish, 
kasb va faoliyat turini erkin tanlash, xavfsizlik va gigiyena talablariga javob beradigan qulay mehnat sharoitlarida 

ishlash, mehnati uchun hech qanday kamsitishlarsiz, hamda mehnatga haq to‘lashning belgilangan eng kam 
miqdoridan kam bo‘lmagan tarzda adolatli haq olish, shuningdek ishsizlikdan qonunda belgilangan tartibda 
himoyalanish huquqiga ega ekani va mehnatga haq to‘lashning eng kam miqdori insonning munosib turmush 
darajasini ta’minlash zarurati hisobga olingan holda belgilanilishi davlat tomonidan kafolatlangani mustahkamlab 
qo‘yilgan [1].

Shuningdek, O‘zbekiston Respublikasi Prezidentining 2018-yil 27-iyundagi ““Yoshlar – kelajagimiz” davlat 
dasturi to‘g‘risida”gi PF-5466-son1li, 2019-yil 21-maydagi “Mehnatga haq to‘lash, pensiyalar va boshqa to‘lovlar 
miqdorlarini aniqlash tartibini takomillashtirish to‘g‘risida”gi PF-5723-son2li, 2022-yil 25-iyuldagi “O‘zbekiston 
Respublikasi aholisini ijtimoiy himoya qilish strategiyasini tasdiqlash to‘g‘risida”gi PF-175-son3li Farmonlari, 
2018-yil 14-iyuldagi “Aholi bandligini ta’minlash borasidagi ishlarni takomillashtirish va samaradorligini oshirish 
chora-tadbirlari to‘g‘risida”gi PQ-3856-son4li qarori hamda boshqa me’yoriy-huquqiy hujjatlarda aholini 
daromadini oshirish va tartibga solish bo‘yicha chora-tadbirlar belgilangan.

O‘zbekiston Respublikasi Prezidentining 2022-yil 28-yanvardagi “2022 – 2026-yillarga mo‘ljallangan 
Yangi O‘zbekistonning taraqqiyot strategiyasi to‘g‘risida”gi PF-60-son5li Farmoni bilan tasdiqlangan 
“2022–2026-yillarga mo‘ljallangan Yangi O‘zbekistonning taraqqiyot strategiyasi”ning 21-maqsadida iqtisodiyot 
tarmoqlarida barqaror yuqori o‘sish sur’atlarini ta’minlash orqali kelgusi besh yilda aholi jon boshiga yalpi ichki 
mahsulotni 1,6 baravar oshirish va 2030-yilga borib aholi jon boshiga to‘g‘ri keladigan daromadni 4 ming AQSh 
dollaridan oshirish, hamda “daromadi o‘rtachadan yuqori bo‘lgan davlatlar” qatoriga kirish uchun zamin yaratish 
ko‘zda tutilgan [2].

Mavzuga oid adabiyotlar sharhi
Aholi daromadi, uning manbalari, oshirish yo‘llari va butun iqtisodiy tizimdagi ahamiyati to‘g‘risida xorijiy 

va mahalliy olimlarning tadqiqotlari mavjud. Iqtisodchi J. Keynsning fikriga ko‘ra, shaxsning daromadi – bu 
biron-bir faoliyat natijasida olingan tushum, pul mablag‘i yoki natural ko‘rinishdagi mahsulotlarni ifodalaydi. U 
daromadlari past bo‘lgan aholining iste’molga moyilligi yuqori, daromadlari yuqori bo‘lsa, jamg‘arishga moyilligi 
kuchli bo‘lishini e’tirof etgan. J. Keynsning “Bandlik, foiz stavkasi va pulning umumiy nazariyasi” asarida 
aholi daromadini davlat tomonidan markazlashtirilgan tarzda nazorat qilish iqtisodiyotning barqaror o‘sishini 
ta’minlashda muhim omil ekanligi asoslab berilgan.

Neokeynsiy maktab vakillari R. Xarrod va E. Domar esa J. Keyns tadqiqotlarini davom ettirib, nafaqat 
barqaror iqtisodiy o‘sishni ta’minlash uchun zarur bo‘lgan shart-sharoitlarni yaratishga, balki uzoq muddatli 
bandlikni ta’minlovchi daromad manbalarini tahlil qilishga e’tibor qaratganlar.

1932-yilda neoklassik maktab vakili I. Fisher individlar qaror qabul qilishda nafaqat joriy daromad, balki 
kelgusida kutilayotgan daromadni ham hisobga oladi, deb taxmin qiladi. Uning fikricha, uy xo‘jaliklari oxir-oqibat 
barcha daromadlarini iste’molga sarflaydi.

Monetarizm asoschisi M. Fridman 1957-yilda ilgari surgan doimiy daromad nazariyasiga ko‘ra, uy xo‘jaliklari 
daromadlari vaqt o‘tishi bilan o‘zgaruvchan bo‘lishiga qaramay, ularning iste’mol xarajatlari nisbatan barqaror 
bo‘lib qoladi. Fridman ushbu barqarorlikni aholi tomonidan daromadlarning vaqtinchalik va doimiy turlarini 
farqlab baholashga asoslanadi.

Mahalliy olimlar Sh. Shodmonov va U. G‘afurov “Iqtisodiyot nazariyasi” darsligida aholi daromadini 
ma’lum vaqt oralig‘ida ular tomonidan olingan pul daromadlari va natural shakldagi tushumlar yig‘indisi sifatida 
ta’riflagan [7].

T A D Q I Q O T  M E T O D O L O G I YA S I
Tadqiqot jarayonida mahalliy va xorijiy olimlarning aholi daromadining mohiyati, manbalari, miqdori hamda 

uning makro va mikro darajadagi ahamiyati bo‘yicha ilgari surgan nazariy qarashlari o‘rganildi. Shuningdek, 
bugungi ijtimoiy-iqtisodiy jarayonda aholi daromadining holati statistik tahlil, taqqoslama tahlil, amaliy o‘rganish, 
tizimli yondashuv, abstrakt-mantiqiy fikrlash, induktsiya va deduktsiya usullari orqali tahlil qilindi.

T A H L I L  V A  N A T I J A L A R
Respublikamizda davlat tomonidan aholi daromadlarini oshirish yo‘lida budjet tashkilotlarida ish haqi, 

pensiya, stipendiya va ijtimoiy yordam miqdorlarini narxlar darajasining o‘sish sur’atlariga mos ravishda oshirish, 
mehnat bozorining mutanosibligi va infratuzilmasini rivojlantirish, tadbirkorlik faoliyatini qo‘llab-quvvatlash 

1	 https://lex.uz/docs/-3826820
2	 https://lex.uz/docs/-4346118
3	 https://lex.uz/uz/docs/-6130265
4	 https://lex.uz/docs/-3824637
5	 https://lex.uz/ru/docs/-5841063

uchun qulay shart-sharoitlar yaratish, ishchi kuchi resurslarining sifatini yaxshilash hamda yangi ish o‘rinlarini 
tashkil etishga qaratilgan izchil islohotlar amalga oshirilmoqda.

Aholi daromadlarini oshirish davlatning strategik maqsadlaridan biri sanaladi, chunki bu ishlab chiqaruvchi 
kuchlar salohiyatini rivojlantirish, mehnat unumdorligini oshirish va iqtisodiyotning barqaror o‘sishini ta’minlashda 
muhim asos bo‘lib xizmat qiladi. Ayniqsa, iqtisodiy faol aholi qatlamining daromadlarini oshirish bevosita 
ijtimoiy manfaatlarning kuchayishiga olib keladi. Shu bilan birga, aholi daromadlarini oshirish jarayoni aholining 
iqtisodiy faolligi bilan chambarchas bog‘liq. Shaxsning iqtisodiy faolligi tushunchasini chuqurroq tahlil qilganda, 
bu uning ish faoliyati davomida sarflagan quvvati, shu quvvatni tiklash jarayoni, shuningdek, o‘z salohiyatini 
oshirib borish uchun zarur bo‘lgan vaqt, moddiy va ijtimoiy ne’matlarga erishish imkoniyatlari bilan bog‘liqligi 
ayon bo‘ladi.

Bugungi kunda rivojlangan davlatlar, jumladan Germaniya, Yaponiya va Ispaniya tajribasida haftasiga to‘rt 
kunlik ish haftasini joriy etish orqali yuqori samaradorlikka erishilmoqda. Bunday yondashuv ishchilarga o‘z 
mehnat jarayonida yo‘qotgan quvvatini tiklash, aqliy va jismoniy salohiyatini rivojlantirish uchun yetarli vaqt 
ajratish imkonini bermoqda. Tabiiy qonuniyatga ko‘ra, har bir shaxsga kuniga 24 soat vaqt ajratilgan bo‘lib, 
uning bir qismini mehnatga, qolgan qismini esa mehnat jarayonida yo‘qotilgan energiyani tiklash hamda o‘z 
salohiyatini rivojlantirishga sarflashi zarur.

Shu nuqtayi nazardan qaralganda, mamlakatda ish haqining yuqoriligi va narxlar darajasining nisbatan 
pastligi mehnatga layoqatli shaxslarning kunlik vaqt taqsimotiga ijobiy ta’sir ko‘rsatadi. Bu esa ularning 
mehnatga sarflaydigan vaqtini optimallashtirib, energiyani tiklash va o‘z aqliy hamda jismoniy salohiyatini 
oshirishga ko‘proq vaqt ajratish imkonini yaratadi. Natijada jamiyatda inson kapitali sifat jihatidan yuksalib, 
iqtisodiy rivojlanishga kuchli turtki beradi (1-rasm).

1-rasm.  Ishchi soatiga to‘lanadigan xaq va uning iste’mol tarkibi bilan bog‘liqligi6

T-vaqt
R- ishlovchini ish haqqi daromadi
 R1=n*24
R2=n1*24

6	  Muallif ishlanmasi

Q-iste’mol xajmi va tarkibi
n-ishlovchining 1soat ishi uchun to‘lanadigan haqqi miqdori
Rasmning a) qismida orbitaning abssissa o‘qida vaqt (T) ifodalangan, ya’ni 1 sutka 24 soat deb belgilangan 

va bu T₁ nuqtada ikki qismga bo‘lingan: 0 dan T₁ gacha – shaxsning ishdan bo‘sh vaqti, T₁ dan 24 gacha 
esa – ish vaqti. Ordinata o‘qida esa ishlagan har bir soat uchun to‘lanadigan n miqdordagi ish haqi asosida 
umumiy daromad R ko‘rsatilgan. Agar 1 soatlik ish haqi n miqdorda belgilansa, unda umumiy daromad R = 
(24 − T)*n formulasi orqali aniqlanadi. R₁ nuqta – ishlovchining 1 sutkada 24 soat ishlashi natijasida oladigan 
maksimal daromadini ko‘rsatadi. 24:R₁ chizig‘i esa n qiymatdagi ish haqi to‘lanadigan sharoitda ishlovchining 
turli daromad variantlarini ifodalaydi. Agar 1 soatlik ish haqi n dan oshsa, grafik chiziq 24:R₂ holatiga o‘zgaradi, 
bu esa ishlovchining avvalgidek daromad olishiga qaramay ish vaqtini qisqartirish imkoniyatini beradi.

Rasmning b) qismida esa R miqdoridagi daromadga ma’lum narxlar darajasida sotib olinishi mumkin bo‘lgan 
iste’mol tovarlari va xizmatlar hajmi Q harfi bilan ifodalangan. Bu yerda Q₁ < Q₂ < Q₃ < Q₄ tengsizliklari iste’mol 
tarkibi va hajmining bosqichma-bosqich ortib borishini ko‘rsatadi. Bu esa oddiy iste’mol tovarlaridan boshlab, 
inson kapitalini takomillashtirishga xizmat qiladigan ijtimoiy xizmatlar (ta’lim, sog‘liqni saqlash, madaniyat)ni o‘z 
ichiga olgan keng qamrovli iste’mol strukturasiga o‘tishni bildiradi.

a) va b) grafiklarining o‘zaro bog‘liqligi shundaki, ishlovchining har bir soatiga to‘lanadigan n miqdor ish 
haqini oshirish uchun uning iste’mol strukturasi kengayishi zarur. Bu esa faqatgina aholi daromadlarining 
oshishi hisobiga ro‘yobga chiqadi.

Shundan xulosa qilish mumkinki, aholi daromadlarini oshirishda asosiy omillardan biri inson kapitalining 
rivojlanishidir. Inson kapitalini rivojlantirish esa bevosita daromad va bo‘sh vaqtga ega bo‘lish bilan bog‘liq. 
Chunki shaxsning salohiyatini oshirish, ya’ni o‘qish, malaka oshirish, sog‘lig‘ini tiklash, madaniy-ma’naviy 
ehtiyojlarini qondirish uchun zarur sharoitlar aynan shu omillar bilan belgilanadi.

Umuman olganda, aholi daromadi darajasi mamlakatda barqaror iqtisodiy o‘sishni ta’minlovchi muhim 
omillardan biridir. Chunki yalpi ichki mahsulotning barqaror o‘sishi, birinchi navbatda, ishlab chiqaruvchi 
kuchlarning sifat darajasiga bog‘liq bo‘ladi. Aholining daromad darajasi davlatning iqtisodiy tizimidagi barcha 
bo‘g‘inlar bilan uzviy bog‘liq bo‘lib, ularga ta’sir qiluvchi va ularni tartibga soluvchi vosita sifatida namoyon 
bo‘ladi.

Aholi daromadlarini tahlil qilishda, avvalo, uning tarkibini aniqlab olish muhim ahamiyatga ega. Aholi 
daromadlariga ish haqi, nafaqalar, pensiyalar, stipendiyalar, tadbirkorlik faoliyatidan olingan daromadlar, 
dividendlar, bankka qo‘yilgan depozitlardan olinadigan foiz to‘lovlari, shuningdek qishloq xo‘jaligi mahsulotlarini 
yetishtirishdan olingan tushumlar kiradi. Ushbu tarkibda ish haqi orqali olinadigan daromad asosiy manba 
hisoblanadi.

Quyidagi jadvalda mamlakatimizda aholi daromadlarining tarkibi statistik jihatdan yoritilgan (1-jadval).

1-jadval. O‘zbekiston Respublikasida aholi daromadining tarkibi(%da)7

2020 2021 2022 2023

Aholi umumiy daromadlar tarkibida ishlab chiqarishdan 
olingan daromadlarning ulushi 73,2 71,7 67,9 70,5

Aholi umumiy daromadlar tarkibida mol-mulkdan 
olingan daromadlarning ulushi 2,1 2,1 2,2 2,8

Aholi umumiy daromadlar tarkibida transfertlardan 
olingan daromadlarning ulushi 24,6 26,2 29,9 26,7

Jadvalda keltirilgan ma’lumotlarga ko‘ra, 2023-yilda aholining umumiy daromadlari tarkibida ishlab 
chiqarishdan olingan daromadlar ulushi 70,5 foizni tashkil qilgan. Bu esa ish haqi, tadbirkorlik faoliyati hamda 
qishloq xo‘jaligi mahsulotlarini yetishtirishdan olinadigan daromadlar ulushi yuqori ekanligini ko‘rsatadi. Shu 
bilan birga, davlat tomonidan aholining ijtimoiy himoyasini kuchaytirishga qaratilgan chora-tadbirlar natijasida 
aholining jami daromadlarida transfer to‘lovlarining ulushi 26,7 foizni tashkil etgani kuzatiladi. Bu, o‘z navbatida, 
davlat budjeti orqali amalga oshirilayotgan ijtimoiy siyosat samaradorligini ifodalaydi.

Shuningdek, aholi daromadlari tarkibida mol-mulkdan olinadigan daromadlar ulushining pastligi, aholining 
jamg‘arishga bo‘lgan moyilligi, moliyaviy aktivlar orqali daromad olish (masalan, qimmatli qog‘ozlar xaridi, 
tadbirkorlik subyektlariga ta’sischilik orqali qo‘shilish) darajasining pastligidan dalolat beradi. Bu esa jamiyatda 
moliyaviy savodxonlikning yetarli emasligi va investitsion faollikning sustligini ko‘rsatadi.

7	  O‘zbekiston Respublikasi Prezidenti huzuridagi Statistika agentligi ma’lumotlari asosida muallif tomonidan ishlab chiqildi

X U L O S A  V A  T A K L I F L A R
Yuqoridagi tahlillardan kelib chiqib, Respublikada aholi daromadlarini oshirish yo‘lida quyidagi yo‘nalishlarga 

e’tibor qaratish maqsadga muvofiq. Birinchidan, yirik investitsiya loyihalarini joriy etish, sanoat korxonalarini 
modernizatsiya qilish va sanoat zonalarida ishlab chiqarish jarayonlarini yangi texnik-texnologik bosqichga 
olib chiqish orqali yangi ish o‘rinlarini yaratish zarur. Bu esa bevosita ish haqi orqali aholining asosiy daromad 
manbalarini kengaytiradi.

Ikkinchidan, minimal va o‘rtacha ish haqi miqdorlarini bosqichma-bosqich oshirish orqali ishchi-xodimlarning 
rag‘batini kuchaytirish, mavjud bo‘sh ish o‘rinlarini to‘ldirishga imkon yaratadi. Bunga ish haqi belgilashda bozor 
mexanizmlarini keng qo‘llash va mehnat unumdorligini oshirish orqali erishish mumkin.

Uchinchidan, tadbirkorlik faoliyatini rivojlantirish aholi daromadlarini ko‘paytirishning muhim omili sifatida 
qaraladi. Bu borada soliq imtiyozlari tizimini takomillashtirish, istiqbolli yo‘nalishlarni aniqlashda zamonaviy 
yondashuvlardan foydalanish, mazkur yo‘nalishlarga imtiyozli kreditlar ajratish, IT, agrosanoat va turizm 
sohalaridagi startap va innovatsion loyihalarni grant asosida moliyalashtirish tizimini takomillashtirish talab 
etiladi.

To‘rtinchidan, aholining moliyaviy savodxonligini oshirish dolzarb vazifa hisoblanadi. Bu bir tomondan 
dunyo iqtisodiy tizimiga moslashish imkonini yaratsa, ikkinchi tomondan esa ish bilan band bo‘lmagan yoki 
qo‘shimcha daromad izlayotgan aholi qatlamlariga moliyaviy bozorlar orqali passiv daromad manbalarini 
yaratadi. Moliyaviy savodxonlik darajasi ortishi aholining iste’mol xarajatlarini optimallashtirish, jamg‘armalarni 
moliyaviy aktivlarga yo‘naltirish, shu jumladan qimmatli qog‘ozlar, aksiyalar, obligatsiyalar xaridi orqali mulkiy 
daromadlarni oshirish imkonini beradi.

Beshinchidan, aholi daromadlarini oshirishda inson kapitalini rivojlantirish ustuvor yo‘nalishlardan biridir. 
Bu borada davlat tomonidan ta’lim va sog‘liqni saqlash xizmatlarining sifati va qamrovini oshirish, umumiy 
o‘rta ta’lim, kasb-hunar maktablari va oliy ta’lim muassasalarida o‘quv dasturlarini mehnat bozori talablariga 
moslashtirish, uzluksiz ta’lim tizimini rivojlantirish zarur. Shuningdek, ijtimoiy xizmatlardan foydalanish 
madaniyatini oshirish orqali aholining salohiyatini rivojlantirish mumkin. Ayniqsa, ayollar uchun onlayn bandlik 
va masofaviy ish shakllari orqali daromad manbalarini yaratish inson kapitalining ijtimoiy faollik ko‘rinishida 
oshishiga olib keladi.

Umuman olganda, aholi daromadlarining ko‘payishi iqtisodiy barqarorlik, ijtimoiy tenglik va zamonaviy 
davlat qurilishi uchun muhim asoslardan biri hisoblanadi.

